
Nafarroako Gobernuaren 300 zerbitzu Internet bidez izapidetu daitezke 

Besteak beste, herritarrek gehien eskatzen dituzten 120 zerbitzuak 

Ostirala, 2009ko irailaren 11a. Herritarrek Nafarroako Gobernuari 300 zerbitzu eskatu ahal dizkiote Internet bidez. Azken egunetan gehitutakoen artean, hurrengo hauek aipa daitezke: zailtasunak dituzten enpresek laguntzak eskatzea edo ekonomia bultzatzeko diru-laguntzak; zaintzaileen 38 plazaren oposizioan izena ematea; prezio mugatuko etxebizitza libreak eskuratzea; errepide-sareko jardunetarako baimenak; eta albaitariek txertaketa ofizialen inguruan komunikatzea. 

Nafarroako Gobernuaren bulego eta erregistroetara joan-etorriak ez egiteko eta izapideak etxetik edo bulegotik egin ahal izateko, www.navarra.es atariak zerbitzu horietarako sarbidea errazten du, 24 ordutan, orri nagusian kokatutako banner baten bidez.  

Une honetan, Nafarroako Gobernuak herritarrei 1.300 zerbitzu inguru eskaintzen dizkie, eta horietatik 300 informazioa emate hutsean agortzen dira. Gainerakoekin izapideak egin behar dira, eta xedea legegintzaldiaren amaieran guztiak Internet bidez osatu ahal izatea da. 

Zerbitzuen izapidetza elektronikoaren bidez zenbait jarduera egin daitezke: informazioa eskuratu; izapide bat egiteko beharrezko dokumentuak deskargatu; Erregistro Orokor Elektronikoaren bidez eskaera edo eskabide bat aurkeztu (hau 2008ko abuztuan jarri zen abian); dokumentuak erantsi; ordainketa-inprimakiak osatu eta eskaerak kontsultatu; eta komunikazioak ere Internet bidez jasotzeko eskuragarritasuna Administrazioari komunikatu. 

Iruñan Informazioaren eta Komunikazioaren Teknologien (IKT) abantailei buruzko “Avanza Mugimendua” izeneko erakusketa egingo denez, Nafarroako Gobernuak administrazio elektronikoaren aldeko apustuari eta horrek ematen dituen abantailei buruzko liburuxka argitaratu du, Nafarroako Baluarte Batzar Jauregi eta Auditorioan jarritako standa bisitatzen dutenen artean banatzeko. 

%50 gehiago

Administrazio Elektronikoaren aldeko apustua Nafarroako Gobernuan 2007an bultzatu eta orokortu zen, foru-lege bat aplikatuta, departamentu guztietan eragina duen esparru orokorra finkatzen duena. 2009ko martxoan, Modernizazioaren eta Administrazio Elektronikoaren Zuzendaritza Nagusiak Europar Batasunak 2010erako transakzio maila osoarekin gomendatzen dituen zerbitzu elektronikoen %93 eskaini zuen, hau da, ia urtebete aurreratu zen. Uztailean beste helburu esanguratsu bat lortu zen, 274 zerbitzuen artean herritarrek gehien eskatzen dituzten 120ak eskaini ziren eta –10 departamentu bakoitzeko-. 

Herritarrek gero eta gehiago erabiltzen dituzte zerbitzu elektronikoak. 2009ko lehen seihilekoan, 3.096 izapide egin ziren ‘on line’, iazko urte osoan jasotakoak baino ia %50 gehiago, orduan 2.130 izan ziren eta. 2007an 1.575 egin ziren, ia guztiak Ogasunarekin lotuta. Azken ekitaldian, Nafarroako Gobernuak herritarrek erabilitako zerbitzuen garapena bultzatu du, enpresek erabilitakoena baino gehiago. 

Besteak beste, hauek dira gaur egun gehien eskatzen direnak: ehiza- eta arrantza-lizentziak; laguntzak adinekoentzat; laguntzak ikerketa-, garapen- eta berrikuntza-proiektuetarako (I+G+B); Nafarroako Jauregia ezagutzeko bisita gidatuak taldeentzat; eta administrazioko erreklamazio ekonomikoak edo berrikuspen-errekurtso bereziak Ogasunaren jardunen aurrean.

Era berean, herritarrek hurrengo hauek egin ditzakete: Administrazioko lan-eskaintza publikoetan bide telematikoa erabiliz izena eman; Foruzaingoan salaketak edo iradokizunak aurkeztu; BEZaren edo errentaren aitorpena egin eta zergak ordaindu; ziurtagiri akademikoak lortu edo hizkuntzen irakaskuntzan izena eman; osasun-txartela, ehiza- edo arrantza-lizentziak edo gazte-txartela eskatu; menpekotasunari edo familiari emandako laguntzak edo immigranteak toki entitateetan integratzeko laguntzak eskatu; liburutegietan liburuak erreserbatu; hirigintza-planeamendua kontsultatu; edo I+G+Bri emandako laguntzak eskatu. 
Bilatzaile tematikoa eta ikono informatiboak

Web orriak laguntzen, zerbitzuen eta enplegu publikoaren bilatzaile tematikoa du. Atarian argi azaldu dira izapidetza linean egiteko eman behar diren pausoak (adibidez, erantsi behar den dokumentazioa prestatzea). Horrez gain, zerbitzu bakoitzak ikono bat du, izapidetza telematikoaren ezarpen mailari buruzko informazioa ematen duena (informazioa, dokumentazioa deskargatzea edo izapidetza linean). Gainera, laguntza eta bekei dagokienez, aurkezteko epeari buruzko informazioa eskaintzen da (ireki gabe, irekita edo itxita). 

Bestalde, Gobernuak zerbitzu bakoitzeko fitxen aurkezpena hobetu du. Modu horretan, herritarrek argi identifikatu dezakete zer den, nori zuzenduta dagoen eta izapidetza elektronikorako prestatuta dagoen. Gainera, intereseko informazio guztia erraz eskuratu daiteke. 

Gogoan izango denez, herritarrei eta enpresei zerbitzuak modu telematikoan aurkezteak ‘leiho birtual bakarraren’ antza du, eta horri esker, zerbitzuak linean izapidetu daitezke eguneko 24 orduetan, urteko egun guztietan, Interneterako konexioa duen edozein lekutatik, modu eraginkor eta azkarrean. 

Administrazio Elektronikoaren xedea da, zerbitzu hori garatuta eta aplikatuta, herritarrek eta enpresek haien eskubideak egikaritzea, eginbeharrak betetzea, eta azken finean, Administrazioarekin eta bertako langileekin modu erraz eta azkarrean harremanak izatea, gaur egun dituzten legezko bermeei eutsiz. 

Administrazio Elektronikoa dela bide, Foru Komunitatea lehen tokian kokatu nahi da, beste parametro batzuei dagokienez lortu duen mailan (BPGd, familia-errenta, ekipamenduen zuzkidura, IKT, etab.). Hala adierazi zuen Caballero kontseilariak duela gutxi emandako prentsaurrekoan. 

Oharra: www.navarra.es helbideko “Aktualitatea” atalean ‘Avanza Mugimendua’ erakusketan banatutako liburuxka eskaintzen da. 

